
MINISTRI TAL-MIZERIKORDJA

Ghalkemm ma nistghux ma nirrikonoxxux il-qabza kbira li saret fit-titjib tal-hajja ta’
madwarna, l-esperjenza ta’ kuljum tixhdilna li minkejja kollox, il-bniedem jibga’ jhabbat
wiccu ma’ ghadd enormi ta’ limitazzjonijiet. Minkejja kollox, insibu ruhna mrazznin ghaliex
ahna bnedmin limitati. Fi kliem Heidegger, il-bniedem huwa essere per la morte. Din ir-riha
tal-mewt sikwit tahbat taghlgilna mnifsejna, kemm meta nghaddu minn waqtiet ta’ dghufija
personali (mard, tbatija fizika, psikika jew spiritwali), kemm meta naraw il-konsenturi fir-
relazzjonijiet interpersonali u fil-komunitajiet taghna, bhal fil-kaz taz-zwigijiet, fil-familji,
fuq l-ghant tax-xoghol, fil-parroc¢i, inkluz ukoll il-presbiterju djocesan. Propju ghax kont
konxju minn din il-gerha socjali u ekklezjali li tnixxi d-demm, fil-ftuh ta’ dan il-Gublew
Straordinarju minn qalbi harget tnehida biex matul din is-Sena nahdmu fugna nfusna sabiex
insewwu dawn ir-relazzjonijiet. Ghax meta x-xibka tar-relazzjonijiet genwini titqatta’, tikber
it-tentazzjoni li 1-bniedem jiehu permess li jaghmel dak li jigi ghal idejh biex minghalih
jaghmel tajjeb ghal-limitazzjonijiet tieghu — u allura joktru l-ingustizzja, il-korruzzjoni, is-
serq, il-vjolenza, u I-bgija.

Dan u aktar ilaggaghna mal-esperjenza tat-tbatija. Meta 1-morsa tat-tbatija taghfas sewwa,
b’mod naturali 1-bniedem jibda jistagsi ghaliex Alla jippermetti dan kollu — il-bniedem jahbat
jinfixel kif jista’ jiggustifika 1-prezenza tal-hazen ma’ Alla li huwa Mhabba. Il-kittieb Franciz
Stendhal jghid li l-unika skuza ghal Alla quddiem il-fenomenu tat-tbatija hija li Alla ma
jezistix! U Romano Guardini jghid li fil-Gudizzju Universali jipprova ma jhallix lil Alla
jaghmillu 1-mistogsijiet, imma hu stess jaghmel il-mistogsija lil Alla dwar ghaliex it-tbatija
fid-dinja. Meta 1-bniedem jasal biex jaghmel dawn id-domandi jkun verament mess il-giegh
tal-limitazzjonijiet tieghu, aktar u aktar jekk fi¢c-ckunija tieghu jfettillu jnizzel is-separju u
hekk jaqta’ 1-komunikazzjoni ma’ Alla.

Meta niznu din il-mistogsija tqila tal-bniedem nintebhu li indirettament il-bniedem qed ifittex
il-mizerikordja u t-tenerezza ta’ Alla. It-twegiba li jaghti Alla mhix xi teorija jew ghamla ta’
filosofija, imma hija l-persuna ta’ Gest Kristu. F’Gest 1-hniena ta’ Alla hadet is-sura ta’
solidarjeta, ghax Gesu jerfa’ fuq spallejh is-salib ta’ kull bniedem li ged ibati; imma meta
ngisu li Gesli ma bagax taht is-salib, imma ghadda mill-mewt ghall-Qawmien u hekk rebah 1-
ghelm ta’ kull limitazzjoni umana, huwa jsir twegiba kollha tama ghal dawk kollha li huma
mxekkla minn kull xorta ta’ limitazzjoni. Quddiem il-bniedem li, maghkus bit-tbatija,
jixxennaq ghall-mizerikordja ta’ Alla, Kristu huwa l-wicc tal-mizerikordja tal-Missier.

Nixtieq hafna li dan il-Gublew tal-Hniena jkun mument ta’ opportunita pastorali biex filwaqt
li nikkonfermaw lil dawk li huma shah fil-fidi, inwieznu lil dawk li propju ghax ged jghixu
fil-periferija ezistenzjali u spiritwali, kwazi tilfu jew abbandunaw il-fidi taghhom. Kif jikteb
il-Papa Frangisku, “kemm sitwazzjonijiet ta’ incertezza u tbatija ghandna fid-dinja tal-lum!
Kemm griehi miftuha fil-gisem ta’ hafna li m’ghadx ghandhom izjed lehen ghax il-karba
taghhom hija mxejna u mitfija minhabba fl-indifferenzi tal-ghonja. F’dan il-Gublew... il-
Knisja ged tkun imsejha tfejjaq dawn il-griehi, iddewwihom biz-zZejt tal-farag, tinfaxxahom
bil-hniena u tfejjaghom bis-solidarjeta u l-attenzjoni li jehtiegu” (MV, 15).



Huma diversi l-inizjattivi pastorali li nistghu niehdu biex niltagghu mal-bniedem fgat fil-
limitazzjonijiet tieghu; imma nixtieq li bhala presbiterju djo¢esan napprezzaw aktar is-
sagrament tal-Qrar — kemm ghaliex fih innifsu huwa bhal “menqgha ta’ mizerikordja” fejn,
bil-qawwa tal-ministeru sacerdotali, ahna biss nistghu nghinu lill-paraliti¢i ta’ Zzmienna jiehdu
r-ruh; kif ukoll ghaliex il-konfessjonarju huwa alla portata ta’ kull presbiteru. Ir-raba’
sagrament huwa l-okkazjoni fejn kull bniedem, konxju mil-limitazzjoni tieghu, imtaqqal bil-
konsegwenzi tal-ghazliet zbaljati li jkun wettaq, ferut bid-dnub tieghu, jingibed lejn Alla li
dejjem lest li jghannqu mieghu u jahfirlu.

Propju ghaliex meta jiddeciedi li jersaq fil-konfessjonarju biex “ibattal 1-ixkora”, il-bniedem
ikun mifni bil-misteru tal-hazen u wisq probabbli jkun ghadda minn tagbida interjuri biex
jiftah galbu mas-sacerdot, ahna rridu noqoghdu hafna attenti li ma nnaffru u ma nkeccu lil
hadd. Ahna s-sacerdoti m’ahniex “propjetarji tas-sagrament” imma gaddejja fidili tal-mahfra
ta’ Alla. Ahna msejhin biex fil-konfessjonarju “inkunu sinjal konkret tal-kontinwita ta’
mhabba divina li tahfer u tifdi”. Kittieb Taljan, Sandro Veronesi, jirrakkonta kif dakinhar tal-
Gublew taz-Zghazagh kien fic-Circo Massimo fejn kien hemm organizzat il-Qrar. F’dik ic-
cirkustanza dan jghid li gietu x-xewqa li jmur igerr... kien ilu tletin sena ma jmur il-knisja...
minn dakinhar tal-Grizma tal-Isqof! Wara li qaghad itella’ u jnizzel, fl-ahhar iddecieda li
jersaq. Qabez i¢-cint u beda miexi lejn wiehed mill-konfessuri. Gie fuqu wiehed li kien
responsabbli mill-ordni u zammu ghax ma kellux “biljett” (pass). “Cosi sfumo il mio rientro
nel cattolicesimo” (La Repubblica, Settembru 2009). Nittama li ma hawnx hafna Veronesi!
Ftit ilu qalbi nghafset meta kappillan qalli li marret persuna ghandu tibki ghax marret ghand
sacerdot u minhabba r-rigidita tieghu, ¢ahhdilha l-assoluzzjoni! Nirrakkomandalkom biex
hemmbhekk fejn hemm il-qalb niedma li hija bil-ghatx ghat-tghanniqa ta’ Alla Hanin, ma
tirrifjutaw il-mahfra lil hadd. Fejn tidhol il-hniena, melius abundare quam deficere.

Huwa 1-Papa nnifsu li fil-Bolla tal-Indizzjoni tas-Sena Mgaddsa jindika li huwa urgenti li
nergghu naghtu prijorita lil dan is-sagrament. “Tant persuni qed jergghu jersqu lejn is-
Sagrament tar-Rikonciljazzjoni u fosthom ghadd ta’ zghazagh, li f’din l-esperjenza ged isibu
mill-gdid il-mixja li treggaghhom lura ghand il-Mulej, biex jghixu mument qawwi ta’ talb u
jiskopru mill-gdid is-sens ta’ hajjithom. Ha nqieghdu b’konvinzjoni mill-gdid fi¢-centru lis-
Sagrament tar-Rikonciljazzjoni biex jaghtina li mmissu b’idejna I-kobor tal-hniena. Dan ikun
ghal kull penitent ghajn ta’ sliem gewwieni veru” (MV, 17). Huwa indikattiv hafna li fuq
xewqa tal-Papa nnifsu ftit gimghat ohra f’San Pietru ser ikun hemm l-espozizzjoni ta’ zewg
konfessuri kbar, San Piju tal-Pjagi u San Leopoldu Mandic, bhala Patruni ta’ din is-Sena
Gubilari. Lil Patri Leopoldu sejhulu “ikona tal-mizerikordja divina”, filwaqt li Patri Piju kien
jghid li “jekk il-konfessuri jgarru kif suppost igarru, I-Insara jkunu kif suppost ghandhom
ikunu”.

Facli nifhmu ghaliex il-Papa ged jghidilna biex “ingieghdu b’konvinzjoni mill-gdid fic-centru
lis-Sagrament tar-Rikonciljazzjoni”. Din hija stedina ghall-Insara li ghal diversi motivi
ttraskuraw dan is-sagrament; imma huwa wkoll appell ghalina s-sacerdoti li stajna konna
ahna wkoll li beghedna l-penitenti minn dan is-sagrament — kif darba rrimarka 1-Papa
Benedittu XVI, hafna nies ma jfittxux il-konfessjonarju ghax, meta fittxewh, ma sabux min
jismaghhom (Gunju 2009)! Jekk ahna ma ghandniex hin biex noqoghdu fil-konfessjonarju;
jekk langas ninvestu biex ikollna post xieraq ghal dan is-sagrament fil-knejjes taghna, jew
mank pacenzja biex ingarru fil-konfessjonarju jew kamra tal-Qrar; jekk ma nikkurawx dawk
is-sinjali liturgici li jghinu biex titfisser il-grazzja li tinghata (mank stola ma nilbsu — u dan
ged nghidu meta jkollna cans nilbsu stola u xorta ma nilbsuhiex); jekk ingarru bl-ghagla,
b’mod mekkaniku u abitudinarju; jekk inkunu formali, legalisti u impersonali; jekk ghamilna



mill-Qrar interrogatorju gudizzjarju u “sala tat-tortura” (EG, 44); jekk irriducejna 1-Qrar ghal
sessjoni ta’ counselling psikologiku u battalnieh mis-sagralita tieghu; jekk uzajna 1-Qrar ghal
motivi barranin ghas-sagrament, forsi wkoll b’xamma ta’ simonija; jekk inqdejna bil-Qrar
bhala mezz ta’ poter temporanju u aktar — dawn huwa kollha fatturi li jherru 1-fidu¢ja tal-
penitent mhux biss fis-sacerdot imma wkoll fis-sagrament fih innifsu.

Imma huwa fatt ukoll li ghal dawn l-ahhar hames mitt sena, jigifieri minn Trentu ’1 hawn, il-
Knisja baqghet ticcelebra dan is-sagrament bl-istess mod. Fil-fatt, it-teologu Giovanni Del
Missier jghid illi kieku kellu jigi fostna llum Kattoliku li kien jghix fis-seklu sbatax, dan kien
isib diffikulta biex jaghraf u jiccelebra s-sitt sagramenti 1-ohra, inkluz 1-Ewkaristija, imma
mhux is-Sagrament tal-Penitenza. Aktar minn hamsin sena ilu (1963), il-Konc¢ilju Vatikan II
kien diga fisser il-bzonn li “ir-rit u I-formula tal-Penitenza ghandhom jigu riveduti biex
jesprimu b’mod aktar c¢ar in-natura u l-effett tas-sagrament” (Sacrosanctum Concilium, 72).
Dan ifisser li dakinhar il-Padri tal-Koncilju diga gharfu li 1-prassi tar-raba’ sagrament ma
kinitx ged twiegeb ghall-esigenzi tal-poplu ta’ Alla. Interessanti li t-talba kienet biex issir
revizjoni mhux ta’ xi aspett ac¢identali imma tal-essenza tas-sagrament.

Huwa minnu li fl-Ordo Penitentie tal-1974 kien hemm proposti tliet forom ta’ kif nistghu
niccelebraw dan is-sagrament, imma prattikament ahna s-sacerdoti ghazilna li nibqghu bl-
ewwel forma a skapitu tat-tnejn l-ohra li bagghu ittra mejta. Il-liturgista Rinaldo Falsini
josserva li min jinjora l-vizjoni triplika tas-sagrament, ikun ged jarmi ghana awtentiku tal-fidi
u tal-hajja spiritwali u jibga’ barrani ghat-tigdid kbir li gab il-Koncilju. Nappella biex tal-
ingas nibdew nuzaw it-tieni forma jew rit (dik li nsejhulha ¢-¢elebrazzjoni penitenzjali),
jigifieri fejn ikun hemm: (1) liturgija tal-Kelma, (2) omelija, (3) ezami ta’ kuxjenza u stqarrija
generali f’forma litanika, (4) il-Missierna, (5) grara individwali u assoluzzjoni individwali,
(6) konkluzjoni. Importanti nirrikonoxxu li l-aspett komunitarju ta’ din ic¢-celebrazzjoni
penitenzjali mhux xi haga estetika jew cerimonjali, imma huwa mahsub biex nergghu niksbu
lura dak li kien jezisti fil-bidu u tlifnieh: 1i 1-gemgha ekklezjali hija 1-ambjent fejn il-midneb
jista’ jikseb il-mahfra divina permezz tal-medjazzjoni mhux biss tas-sacerdot ordnat imma
wkoll permezz tas-sacerdozju komuni ezercitat mill-gemgha bil-karita, ix-xhieda u t-talb (ara
LG, 11). Bil-privatizzazjoni tal-Qrar awrikulari tlifna kemm id-dimensjoni socjali u ekklezjali
tad-dnub u kemm id-dimensjoni komunitarja tas-Sagrament tal-Penitenza.

Ghandna bzonn neghlbu l-mentalita ta’ “ingerr biex nitqarben”, ghax dan is-sagrament huwa
esperjenza aktar gawwija minn semplici “passaport” biex tir¢ievi l-Ewkaristija. Insib
interessanti 1-proposta li kien ghamel Martini fis-snin tmenin fejn ifisser li ¢-celebrazzjoni tal-
Penitenza ghandu jkollha tliet waqtiet: confessio laudis, confessio peccati et confessio fidei.
B’dan is-suggeriment Martini jfisser li hu biss meta jigi konxju mill-barkiet li jkun irc¢ieva
minghand Alla (confessio laudis) li 1-penitent jista’ jkejjel il-limitazzjoni tieghu li minhabba
fiha jkun irrifjuta r-relazzjoni tieghu ma’ Alla, ghajn ta’ kull gid (confessio peccati). Huwa
ma jkunx jista’ jingala’ minn din is-sitwazzjoni tal-limitu (id-dnub) jekk ma jaghmilx att ta’
fiducja f’ Alla (confessio fidei). Huwa biss meta jigi wic¢ imb wi¢¢ mal-mizerikordja ta’ Alla,
li jhobb lill-bniedem li ma jhobbux, li I-midneb jaf jigi f’tieghu u jintebah bil-vojt u I-kruha
tal-assenza ta’ Alla li hu stess ikun ke¢¢a minn hajtu. Ghalhekk xi teologi — u I-Papa huwa ta’
din il-linja — biex jaffermaw li 1-grazzja tasal ghand il-midneb gabel ma dan jistqarr htijietu,
jixtiequ jaraw inverzjoni tat-tappi tas-sagrament tal-Qrar bl-istess mod kif sehh fil-passagg
bejn l-ewwel u t-tieni millennju: kif fil-Penitenza kanonika li kellha tliet tappi (stqarrija,
penitenza u rikonciljazzjoni) ghaddejna ghall-forma awrikulari (stqarrija-rikonciljazzjoni—
penitenza), issa t-tappi ghandhom ikunu rikonciljazzjoni, stqarrija u penitenza. F’din il-linja
nifhem kliem il-Papa Frangisku: “Il-fidwa li joffrilna Alla hi frott tal-hniena tieghu.



M’hemmzx azzjoni li nistghu naghmlu bhala bnedmin, tajba kemm hi tajba, li tista’ taglghalna
don hekk gholi. Alla, bi grazzja tieghu biss, jigbidna lejh biex jorbotna mieghu. II-Knisja hi
mibghuta minn Gesu Kristu bhala sagrament ta’ salvazzjoni li joffrilna Alla” (EG, 112). Jien
konvint li din il-vizjoni tista’ thawwad lil xi whud — ma naghtihomx tort; it-tort huwa taghna
ghax huwa dmir taghna li niffurmawhom, u ¢-¢elebrazzjoni tas-sagrament tal-Qrar, meta ssir
bil-kalma u f’ambjent dekoruz, tista’ tkun ukoll opportunita ta’ formazzjoni. Nemmen li r-
riforma fic-celebrazzjoni tas-sagrament tal-Qrar taf ggib maghha riforma fil-persuni u fil-
komunita ekklezjali.

Din il-formazzjoni tal-kuxjenzi hija urgenti partikularment f’din l-epoka ta’ tranzizzjoni li
ghandha effett ukoll fir-rigward tac-celebrazzjoni effettiva tar-raba’ sagrament. L-ewwel nett,
ghalkemm qed isehh il-passagg mill-epoka ta’ Knisja post-Tridentina, ghadha fluwida hafna
r-riforma tal-Knisja tal-Konc¢ilju Vatikan II; imbaghad, fuq livell soc¢jali, hemm il-passagg
minn dik li kienet il-“Kristjanita” ghal socjeta lajka. Peress li llum intilfet I-unita bejn il-polis,
il-familja, it-teologija u I-liturgija, u b’konsegwenza zviluppa ethos pubbliku miftum mill-
ethos Kristjan, ninnutaw li kulma jmur qed dejjem isir kumplikat il-kollokju bejn il-konfessur
u l-penitent. Anki minhabba nuqqas ta’ formazzjoni Nisranija, mhux rari li f’dan il-kuntest 1-
istess penitent juza kejl etiku lajk, u b’rizultat ta’ dan, il-komunikazzjoni fil-Qrar issir difficli.
Ghalhekk, jekk irridu li dan is-sagrament jaghti 1-frott mixtieq, huwa dmir taghna l-presbiteri
li nghinu fil-bini tal-“komunita Nisranija” li I-pern taghha ma huwiex xi kontenut moralistiku
imma l-persuna ta’ Gesu Kristu (ara PO, 6). Anki din hija tranzizzjoni etika-duttrinali
importanti li ghenitna naraw f’dawl gdid l-etika sesswali u l-pastorali mad-divorzjati li
regghu zzewgu, biex insemmi zewg ezempji.

Barra minn hekk, il-konfessur mhux gieghed hemm biex jiddefendi 1-ligi morali astratta;
imma huwa fdat minn Kristu u 1-Knisja biex f’isem Alla jaghti tmellisa helwa lill-midneb
niedem u jghinu jagbad it-triq tal-konverzjoni u jidhol, anki gradwalment, fil-hajja ta’ Kristu.
[I-konfessur ma jistax jinsa kif il-penitent gieghed jaghraf u jesperimenta l-verita morali fil-
hajja tieghu; I-ghan tieghu bhala konfessur huwa 1-gid prezenti u futur tal-penitent. Ghalhekk,
f’certi c¢irkustanzi, il-konfessur jista’ jassolvi anki jekk is-sitwazzjoni tal-penitent ex parte
obiecti tkun tidher inkompatibbli mal-verita morali.

F’dan il-kuntest, il-konfessur, aktar mix-xjenza morali (scientia moralis), ghandu bzonn
jikseb l-ars confessandi mzewga mal-ars medica u l-ars consulendi. Aktar milli hu
“mhallef”, il-konfessur huwa tabib, fis-sens li ghandu jkollu dik il-kapacita li jdewwaq il-
mizerikordja ta’ Alla billi jinfaxxa l-feriti interjuri tal-penitent u jkennu ma’ Kristu li hu biss
jista’ jghinu jikber fl-imhabba. Fil-fatt, fil-Prenotanda tal-Ordo Penitentie jinghad li “il-
konfessur ghandu jilga’ lill-penitent b’atteggjament ta’ missier (paterno munere fungere) biex
hekk juri lill-midneb il-galb tal-Missier u jkun jixbah lil Kristu raghaj”. Mons. Girotti,
Reggent tal-Penitenzerija Appostolika, jikkummenta li ghall-Kurat ta’ Ars l-aktar haga
importanti fil-Qrar kienet il-laggha personali ma’ Gest Feddej u permezz tieghu mal-Missier
kollu hniena. Fil-Katekizmu nsibu li I-konfessur jaqdi 1-ministeru tieghu “tas-Samaritan it-
tajjeb li jdewwi 1-gerhat, tal-Missier li jistenna I-iben il-hali jerga’ lura ha jilgghu fi hdanu, 1-
imhallef gust li ma jharisx lejn wic¢c in-nies u jaghmel il-haqq skont il-gustizzja u 1-hniena.
F’kelma wahda, is-sacerdot hu sinjal u strument tal-imhabba kollha hniena ta’ Alla ghall-
midneb” (KKK, 1465). Il-Papa Frangisku ma jehdiex ifakkarna li bhala konfessuri ahna
ministri tal-mizerikordja: “Il-qalb tal-konfessur hija galb li taf thoss, mhux ghax sentimentali
jew sempli¢i emotiva, imma minhabba l-gewwieni tal-mizerikordja tal-Mulej... Dak is-
sacerdot li ma ghandux ghal galbu dan il-ministeru tal-Qrar, kemm bhala hin li jghaddi jgarar
u kemm bhala spiritwalita, huwa bhal raghaj li ma jafx jiehu hsieb in-naghag li ntilfu; huwa



bhal missier li jinsa lit-tifel li jkun intiliflu u ma jafx jistennieh gej lura. Imma I-hniena hija 1-
qgalba tal-Vangelu. Alla jhobbna u dejjem jibga’ jhobb lill-midneb, u b’din l-imhabba jigbdu
lejh u jistiednu ghall-konverzjoni. Hemm bZonn noqoghdu attenti minn zewg estremi: ir-
rigorizmu u I-lassismu... I1-Qrar mhux tribunal ta’ kundanna, imma esperjenza ta’ mahfra u
mizerikordja”. Bi kliem dirett lilna s-sacerdoti 1-Papa jghidilna: “Fil-konfessjonarju jersaq iz-
zghir (il-midneb). Meta jurik il-mizerja tieghu, tghajjatx mieghu, tikkastigahx. Jekk inti bla
dnub, itfaghlu l-ewwel gebla; jekk le, ahseb fi dnubietek. Ftakar li inti tista’ tkun flok dak il-
midneb, anzi tista’ tinzel fil-baxx aktar minnu. Ftakar li f’dak il-waqt int ghandek tezor
f’idejk: il-mizerikordja ta’ Alla — teghjewx tahfru kif kien jahfer Gest” (Omelija fil-Katidral
ta’ Havana, Kuba, 20 ta’ Settembru 2015).

Biex ahna I-konfessuri ma nittradux il-ministeru taghna, tajjeb niftakru f’dak il-patrimonju
kollu gherf maghruf bhala praxis confessarii. Insemmi biss ftit minn dawn ir-regoli tad-
deheb: is-sagrament qgieghed ghall-penitent; is-sagrament huwa mehtieg biss meta hemm
dnub gravi; id-dnub huwa gravi biss meta huwa tali kemm oggettivament u kemm
suggettivament; hemm differenza bejn id-dnub formali u dnub materjali; fejn hemm injoranza
invincibbli, zball bla htija jew kuxjenza suggettivament difendibbli dwar il-gravita oggettiva
ta’ xi att jew sitwazzjoni, ma hemmx kundizzjoni ta’ htija suggettiva gravi.

Imma l-aqwa thejjija biex inkunu konfessuri tajbin naghmluha jekk ahna nkunu minn dawk li
jittallbu 1-mizerikordja billi ninzlu gharkupptejna quddiem il-konfessur u nitolbu mahfra ta’
dnubietna. Xi drabi bhal nissuspetta li ahna nafu nkunu iebsin mal-penitent ghax kapaci
ngarrqu bina nfusna u ma nammettux li ahna nongsu bhal kulhadd. Jekk ahna stess ingerru
b’mod legger, bl-ghaggla, infantili u abitudinarju, kif nistghu noffru servizz ahjar bhala
konfessuri? Meta jien ma ngarrabx personalment il-farag u t-tenerezza ta’ Alla meta nqerr,
ikun ferm difficli ghalija nifhem x’inhu mistenni minni biex bhala konfessur nakkumpanja
lill-penitent jaghmel din I-esperjenza! Jekk is-sacerdot tilef is-sens ta’ dnub ghalih innifsu, kif
jista’ japprezza d-dmugh tal-penitent niedem? Piscis primum a capite feetet. Fih x’wiehed
jomghod il-kliem ta’ San Gwanni Pawlu II meta kitbilna: “Importanti li ahna s-sacerdoti
niskopru s-sagrament tal-Qrar bhala ghodda fundamentali tal-qdusija taghna. Meta ahna
navvic¢inaw lil huna fis-sacerdozju u nitolbuh l-assoluzzjoni li ahna stess naghtu lill-Insara,
jghinna nghixu dik il-verita kbira u ta’ konsolazzjoni li gabel ma ahna ministri, ahna membri
tal-istess poplu, poplu ta’ persuni mifdija. Huwa sabih li nistgarru d-dnubiet taghna u nhossu
niezel fugna l-balzmu tal-mizerikordja li jaghtina s-sahha biex inqumu u nimxu. Huwa biss
dak li jaghmel l-esperjenza tat-tghanniqga tal-Missier... li jkun jista’ bhala konfessur
jittrasmetti lill-ohrajn 1-istess shana” (Ittra nhar Hamis ix-Xirka, 2001). Ghadhom jghoddu 1-
pariri siewja li tana l-istess Papa fil-Pastores dabo vobis: “Il-hajja spiritwali u pastorali tas-
sacerdoti... tiddependi hafna milli jersqu, spiss u bil-ghaqal kollu, ghas-Sagrament tal-
Penitenza. Ic¢-Celebrazzjoni tal-Ewkaristija, il-misteru tas-sagramenti Il-ohra, il-hegga
pastorali, ir-relazzjoni mal-fidili, ix-xirka mal-ahwa, il-koperazzjooni mal-Isqof, il-hajja tat-
talb, fi ftit kliem il-hajja kollha tas-sacerdot tikseb zgur hsara jekk hu jongos, jew minhabba t-
traskuragni jew minhabba xi raguni ohra, li jersag ghas-Sagrament tal-Penitenza b’mod
regolari, imganqgal mill-fidi vera u minn devozzjoni xierqa. Sacerdot li ma jgerrx dnubietu
jew igerrhom hazin, igarrab hsara fil-fatt li hu sacerdot, u fil-fatt li hu msejjah biex jaqdi 1-
ministeru ta’ sacerdot, u b’dan tintebah ukoll il-komunita li taghha huwa ministru” (26). Tal-
istess fehma huwa 1-Papa Frangisku: “L-isqof u s-sacerdot li ma jqerrux b’mod regolari, maz-
zmien jitilfu 1-ghaqda taghhom ma’ Kristu u jsiru tant medjokri li ma jaghmlux gid lill-
Knisja” (24 ta’ Marzu 2014).



Aktar ma nemmnu fil-Qrar ahna ghall-mixja spiritwali taghna, aktar ma niehdu hsieb li
jkollna konfessur u li naghtu l-hin biex naghmlu u nghixu fil-fond l-atti kollha tal-penitent,
aktar ma ahna stess ingarrbu ta’ spiss l-esperjenza tal-confessio laudis, confessio peccati u
confessio fidei, aktar ser inkunu ministri awtenti¢i tal-Mizerikordja divina. Kif ifakkarna d-
Direttorju ghall-Ministeru u 1-Hajja tal-Presbiteri, li ahna s-sacerdoti ngerru hija 1-“ewwel
kundizzjoni biex naghmlu rivalutazzjoni pastorali ta’ dan is-sagrament: fil-Qrar frekwenti 1-
presbiteru jitghallem jifhem lill-ohrajn, u — fuq l-ezempju tal-qaddisin — jigi mbuttat biex
jerga’ jgieghed dan is-sagrament fi¢-Centru tat-thassib pastorali tieghu” (72). Huti,
nezortakom: hudu bis-serjeta, ghozzu s-sagrament tal-Qrar fil-hajja spiritwali taghkom! Hallu
lil Alla jghannagkom mieghu! Hekk tistghu twasslu t-tghanniqa tieghu lill-bnedmin.

Kif josserva 1-Papa Frangisku fil-Misericordie Vultus, “konfessuri ma nsirux f’daqqa” (17).
Barra 1-htiega tal-formazzjoni teologika (nirrakkomanda b’mod partikulari 1-partec¢ipazzjoni
taghkom fil-“kaz morali”), hemm ukoll il-formazzjoni ta’ hajja axxetika. Nagsam maghkom
rakkomandazzjoni interessanti li sibt fil-Benedizionale Slavo (Trebnik) lill-konfessuri: “Min
jircievi l-kunfidenzi tal-ohrajn, ghandu jkun mudell tal-virtujiet kollha, temperanti, umli,
twajjeb, u jkun bniedem ta’ talb biex ikun jista’ jaghti kelma ta’ gherf u jikkoregi lil dawk li
javvicinawh. Hu stess ghandu jsum I-Erbgha u 1-Gimgha s-sena kollha... biex dak li
jipprattika jkun jista’ jordnah lill-ohrajn... Inkella min hu dak I-iblah li ser jisimghu meta
jarah imharbat u fis-sakra, imbaghad jghallem lill-ohrajn biex ma jixorbux u jghixu 1-hajja ta’
virti! San Nikodemu 1-Aghiorita jikteb hekk lill-konfessur: ‘Ghandek bzonn tfejjaq u tirbah
il-passjonijiet tieghek, ghax jekk tipprova tfejjaq lil haddiehor gabel ma tkun fiqt inti,
tisimghu jghidlek: “Tabib, fejjaq lilek innifsek!”. Jekk trid iddawwal u tghin lill-ohrajn isiru
perfetti, inti stess trid tkun imdawwal u perfett’. U San Melezju 1-Konfessur jghid: ‘Kif iljun
ma jista’ qatt jirgha haruf, hekk ukoll dawk li huma mahkuma mill-passjonijiet ma jistghux
jmexxu l-erwieh’”.

Dan kollu hassejt 1i ghandi nagsmu maghkom biex f’dinja fejn hawn hafna tbatija, ahna
nitheggu u bhala ministri tal-mizerikordja nkomplu nfarrgu lil hutna, partikularment billi
naghmlu hilitna halli nwettqu riforma fil-prassi penitenzjali attwali. Jien konvint li Alla li
wera hniena maghna meta sejhilna ghall-ministeru, ser jibga’ jieqaf maghna biex ahna nkunu
kanali li minnhom il-hniena tieghu tasal ghand il-bniedem.

Bhala punti prattici nixtieq li:

is-sacerdoti volontarjament joffru sighat ta’ Qrar;

tal-inqas fil-knejjes parrokkjali jkun hemm “santwarju tal-Qrar”;

il-Qrar isir biss f’post dinjituz fejn tigi mharsa s-sagralita u I-kunfidenzjalita;

fil-knejjes kollha din is-sena jkun hemm orarju tal-Qrar;

darba fil-gimgha I-knejjes parrokkjali jibgghu miftuha sa tard u jipprovdu servizz ta’

Qrar;

norganizzaw celebrazzjoni penitenzjali komunitarja;

flimkien mat-tliet knejjes gubilari, ser naghmel il-knisja ta’ San Gakbu knisja

penitenzjali;

8. tlabt lis-Santa Sede biex il-Papa jahtar lil Patri Marcello Ghirlando OFM bhala
“missjunarju tal-hniena” — huwa jkollu l-awtorita li jahfer anki d-dnubiet riservati
ghas-Sede Appostolika u jkun “predikatur konvincenti tal-hniena”.

